
35

Comme pertanto poeî sperâ propizii

A impreise luminose, colossali,

Pericolose e ardie tanti patrizii,

I quæ han per conseggê persoñe tali,

Di quæ adottan i dubbii e i pregiudizii,

Perchè no son capaçi a confûtâli;

E perchè nê-i so lummi e ne-a so scienza

G’han tûtta a stimma e tûtta a confidenza?


36

Nè pensæ che a-ô progetto dagghe peiso

O vostro nomme illustre, oppù i servixi,

Che ä vostra patria in atri tempi eî reiso

I corsæ combattendo e i so nemixi....

In çittæ, a quanto ho visto e a quanto ho inteiso,

Appeña ve regordan pochi amixi,

Da-i quæ sento ben spesso decantâse

Quant’eî fæto e de quanto seî capaçe.


37

Ma a-i ottimati appeña ghe sovven

D’un Colombo, che in faccia de Lisboña

O se batteiva contro i Venezien:

Che lê ô foise per atro uña persoña

De gran coraggio quarchedun sosten;

Ma però uña gran parte a l’accaxoña

E d’imprudenza e de temeritæ

Affrontando nemixi megio armæ.


38

D’un eroe che pe-a patria ô l’ha arrischiôu

A so vitta, ecco ô premio, ecco l'immagine;

Se ô vinçe, comme in Grecia, ô l'è exiliôu;

Se ô perde, comme reo de scelleraggine,

O d’alto tradimento ô l'è arrestôu,

Tormentôu, giustiziôu, comme a Cartagine;

O ô se scorda e ô se mette fêua de scena

Pe matto e pe imprudente, comme a Zena.

